
HEADLINES  ( EVENING ) 

 

1. Chakma Autonomous District Council-ah ZPM sorkar siam turin mi an 

ngah tawk avangin  Larsap chu hma la thuai tura an duh thu ZPM 

General Headquarter chuan a sawi. 

 

 

2. Nizana Chief Minister Pu Lalduhoma kaihhruai Council of Minister 

thukhawm chuan Governor's Rule-a thla ruk dang dah leh a tulna chhan 

a awm lo an ti.   

 

  

3. Prime Minister Narendra Modia chuan vawin khan telephone kaltlangin 

Israel Prime Minister Benjamin Netanyahu bia in India leh Israel 

thawhdunna tih chak dan tur a sawipui 

 

4. External Affairs Minister Dr.S.Jaishankar-a chuan Pakistan-in khawpui 

lian hrang hranga firfiakte inchherna hmun a tanpui thin niin a sawi. 

 

 

<><><> 

ZPM PRESS CONF 

 

 Chakma Autonomous District Council-a ZPM sorkar siam turin an inpeih tih 

Mizoram Larsap General VK Singh an hrilh hnuah Larsap chu hma la thuai tura an 

duh thu ZPM General Headquarter Media Department Chairman Pu 

B.Lalchhanzovan a sawi.   

He thu hi vawiina Aizawl Press Club-a Chakma District Council Member 16 

te nen a chanchinbu mite an kawmna-ah Information and Public Relations Minister 

chuan sawiin, vawiin hi CADC-a Governor Rule tawp ni a ni a, hemi chungchang 

thu-ah nizan lama Council of Minister inhmukhawmin CADC-a Governor Rule 

kenkawh chu tul an tih tawh lo a, CADC-a sorkar mumal tak a awm theihna atan 

hma la se an ti. 

 Chakma MDC te hian vawiin khan Larsap hi sorkar an siam theih thu leh 

hma la se an duh thu an thlen a,  hemi chungchangah hian Larsap chuan hma a la vat 

lo a nih chuan an party-in theihtawp an chhuah dawn ti Pu B Lalchhanzova chuan a 

sawi a ni. 

 

Byte of Pu B. Lalchhanzova 11 seconds……… 

 

He huna thusawitu dang Chakma District Council President Karan Dewan 

chuan vawiin lama Larsap-in Chakma Autonomous District Council-te kumthar 



thilpek a tiam sorkar ngial nghet tak siam chu a tak a thleng ngei tura an beisei thu a 

sawi a ni. 

Hetihlai hian, Chakma Autonomous District Council chungchanga Mizoram 

Larsap-in Council of Minister te thurawn hriat a duh avangin nizan khan Council of 

Minister chu Chief Minister Pu Lalduhoma kaihhruaiin Chief Minister Office 

Cabinet room-ah an thukhawm a.   

Larsap hian Chakma Autonomous District Council kal dan chhui chiangtu tur 

Inquiry Commission thar din tha an tih leh tih loh a zawt a, hemi chungchangah hian 

Council of Ministers chuan Inquiry Commission chu din a ni tawh a, report pawh an 

thehlut tawh a, hemi hnuah Autonomous District Councils pathumte kalphung 

zirchiangtu Study Team, Chief Secretary kaihhruaina hnuaiah din leh niin an report 

an thehlut tawh an ti a. Lawngtlai Deputy Commissioner pawhin Chakma 

Autonomous District Council chungchang report a thehlut tawh bawk a, heng report 

pathumte chu a that tawk avangin a hranpaa Inquiry Commission din tharleh hi a tul 

tawh lovah a ngai an ti a ni. 

 

Council of Minister thukhawm chuan, Chakma Autonomous District Council-

ah MDC member 20 a member 16 neia sorkarna siam thei Party an awm avang leh 

High Court-in sorkarna siamtir dan kawng zawng tura thurawn a lo pek tawh angin 

Governor's Rule-a dah lova sorkarna siamtir turin ngenna a lo siam tawh mahse 

Governor's Rule-ah dah a ni tho an ti a, Governor's Rule term a zawh hnuah pawh 

sorkarna siam thei party chuan an dinhmun sawh sawn lova sorkarna an la siam 

theih reng avangin Governor's Rule-a thla ruk dang dah leh a tulna chhan engmah a 

awmlo tih sawiin CADC ah chuan sorkar ngelnghet tak a ding thei tih chu Council 

of Minister ngaihdan a ni an ti. 

 

<><><> 

LADC 

 

Lai Autonomous Dist Council-a ZPM leh MNF sawrkar intawm Lairam 

Legislature Party atangin MNF an inhnukdawk a, Larsap in vawiina Lai 

Autonomous District Council a Chairman thlanna neih tura thu a pek chu nimin 

khan a sut. 

Kumhluia LADC Inthlan anih hnuah Party mala Sawrkarna siam thei an 

awmloh avangin Sorkarna siam tumin hmalakna kalpui nghal a ni a, Congress leh 

MNF ten thawh dun tum hmasa berin, Congress in MNF nen an thawhdunna an 

chhu chat a, Congress leh ZPM in thawh dun tum lehin, ZPM Political Affairs 

Committee in thawh dun a remti lova, hemi hnu hian ZPM leh MNF chuan thawh 

dun tumin Lairam Legislature Party dinin, an hruaitu atan ZPM Member Pu T. 

Zakunga an thlang a, kumhlui December 15 khan Larsap hnenah LADC-a Sorkarna 

an siam theih thu an thlen a, Larsap pawmpuina hi reitak nghah a nih hnu ah nimin 

khan MNF Gen, Hqrs chuan Larsap hnen ah Lairam Legislature Party atanga an 

inhnuhdawh thu an thlen a ni. 

Larsap chuan nimin tlai lam khan Lairam Legislature Party atanga MNF an 

inhnuhdawh vangin LADC ah Sorkarna siam thei an awmloh avangin LADC 

chungchanga thutlukna a lo siam tawh, Protem Chairman ruatna, LADC Session 

kohna leh LADC Chairman thlanna neih tura tihte chu a sut vek a ni. 

Puan tawh thin angin LADC ah hian Bial 25 awmin MNF chuan bial 8 lain, 

Congress in bial 7 an la a, ZPM in bial 6 la in BJP leh Independent ten bial 2 ve ve 

an la a, LADC ah hian Sorkarna siamturin Member 13 tal neih a ngai a ni. 

 

<><><> 

  



MIZO HISTORAL VILLAGE 

 

Khawzawl District a awm Mizo Historical Village Chawngtlai khua chu 

ramchhung leh ram pawn atangin a khat tawkin tlawhtu an awm ve reng a, nikum 

chhung pawh khan khualzin 12,578 velin an tlawh a, an zingah hian State pawn leh 

ram pawn atanga tlawhtu mi engemawzat an awm a ni. 

VC 

Mizo Historical Village Society, Chawngtlai hruaitute hnen atanga thu dawn 

danin, nikum 2025 chhung khan Chawngtlai khua hian tlawhtu mi 12,578 an nei a. 

Khualzin tlawhtu an neih zingah hian Mizoram chhung atanga tlawhtu tam berin 

12,533 an awm a. Anni bakah hian Mizoram pawn atangin mi 27 leh India ram 

pawn atangin mi 18 in an  tlawh a. Thla hlui December thla bik khan Mizoram 

chhung khaw hrang hrang atangin mi 4534 bakah State pawn atangin mi 2 leh 

ramdangmi mi pakhatin an tlawh a ni. 

<><><> 

AMC E-ROLL 

 

Kumin Aizawl Municipal Corporation inthlannaa hman tur  Electoral Roll chu 

vawiin khan Aizawl Bawrhsap leh District Election Officer ni bawk Pu 

Lalhriatpuian a tlangzarh. 

  Electoral Roll tlangzarhna hun hi Aizawl DC Pisapui Hall-ah neih a ni a, 

AMC Draft Electoral Roll chu kumhlui 2025 September ni 24 khan mipui te en theih 

tur a tarchhuah a lo nih tawh thu a sawi a, AMC inthlan neih hun tur pawh Mizoram 

State Election Commission-in hriattirna a la rawn tichhuah leh tur thu a sawi a ni. 

Vawiina AMC Electoral Roll tlangzarh takah hian voter hmeichhia – nuai1  

sing 2 & 9,656, leh Mipa – nuai 1 sing 1 & 333 an vaiin voter hi mi nuai 2 sing 3 & 

9,989 an awm a, Mipa aia hmeichhia an tamna chu 19,323 a ni.   

Voter  tamna ber Ward hi WARD XVIII niin, voter  18,906 an awm a. A 

tlemna ber Ward hi WARD VIII niin; voter 7975 an awm thung. Voter pun tamna 

ber ward hi WARD  XI niin; voter 804 in an pung a, voters kiam zat  tamna ber 

Ward hi WARD XIV niin voter 210 in an kiam thung a ni. 

 

<><><> 

CM 

 

Vawiin khân Chief Minister Pu Lalduhoman MINECO-ah Engineers’ Centre 

sakna tur Lungphûm a phûm. 

Chief Minister Pu Lalduhoma chuan Engineer kalkhawmte chu ram 

hmasawnna tura dik tak leh tha taka hnathawk zel turin leh he Engineer’s Club hi an 

hnathawhna lama tangkai taka hmang turin duhsakna a hlan a ni. 

Engineers’ Centre sak turah hian mi 500 len theihna Conference hall a awm 

dawn bakah technical discussion room, family transit accommodation, committee 

room, guest room, canteen leh motor parking te a awm dawn a ni. Engineer-te hian 

an Centre sakna atan hian cheng nuai 21 sing 8 & 3,000 an thawhkhawm tawh a, 

thawh zel an tum thu an sawi a ni. 

 

<><><> 

MIZORAM CO OPERATION DATA :    

 

Mizoram chhungaah co-operative society awm zat chhinchhiahna hnuhnung 

berah 1289 a awm a, mi 50,286 co-operative society-ah hian an inziak lut a ni. 



Co-operative society hi Aizawl district-ah tam berin 550 a awm a, hei bakah 

hian Lunglei district-ah 244, Champhai district-ah 215, Serchhip district-ah 106, 

Kolasib district-ah 97 leh Mamit district-ah 85 a awm bawk. 

Co-operative society-a inziak lut zingah Aizawl district-a inziak lut an tam ber 

a, Aizawl district-ah hian mi 20,432 inziak lutin, Lunglei district-ah mi 224 an inizak 

lut a, Champhai district-ah mi 215, Kolasib district-ah mi 97 bakah Mamit district 

huamchhungah mi 85 co-operative society-ah hian an inziak lut a ni. 

Kan correspondent report i lo ngaithla ang . 

 

Voice Cast : 

Mizoram chhunga co-operative society zingah hian Zoram pum huap co-operative 

society 12 a awm a, heng state level co-operative society-ah te hian member a vai a 

belhkhawmin 2001 an awm a, state level co-operative society te share capital hi 

cheng nuai 1245 ang a chhut a ni bawk. 

 

<><><> 

AIR NEWS 

 

Chanchinthar hi Akashvani Aizawl atanga puan a ni a. AIR News Aizawl 

Youtube Channel, All India Radio News Aizawl Facebook page leh 

newsonair.gov.in ah te chanchinthar hi ngaihthlak leh chhiar theih a dah a ni. 

 

Naktuk zing dar 7 leh a chanve ah Chanchinthar puan leh a ni ang. 

 

<><><> 

 

PM 

Prime Minister Narendra Modia chuan vawin khan telephone kaltlangin Israel Prime 

Minister Benjamin Netanyahu bia in India leh Israel thawhdunna tih chak dan tur a 

sawipui. Hruaitu pahnihte hian India-Israel Strategic Partnership neih mekah an 

ngaihpawimawh zual tih chak ngai an tihte an sawidun a. Mipui rorelna ram ve ve an 

nihna bakah an inrintawnna leh hmathlir thui tak an neihte chuan an inlaichinna a 

kaihruai tih an sawilang a ni.  

Hruaitu pahnihte hian firfiaka chetna lakah ngaihnathiamna nei loa do zel an duh thu 

sawi bawk in harsatna an thlente do zel turin tandun zel an remti bawk a ni.  

 

<><><> 

EAM 

 

External Affairs Minister Dr.S.Jaishankar-a chuan Pakistan-in khawpui lian hrang 

hranga firfiakte inchherna hmun a tanpui thin niin a sawi. Vawiina Luxembourg-a 

India mi chengte nen an inkawmnaah he thu hi sawiin Pu Jaishankar-a chuan India 

leh Pakistan inkar chu a danglam bik tih sawiin hei hi a chhan chu hun rei tak 

Pakistan-in firfiakte a puih vang a ni a ti a. Hetiang ang policy hi khawi ram mahin 

an kalpui ngai lo niin a sawi a ni.  

Europe nena India inkar sawilangin Pu Jaishankar-a chuan kuminah tha zawka 

thawhdunna a awm a beisei a ti a. India leh Europe ramte inlaichinna siam that 

kawngah India mi hmun hrang hranga chengte an pawimawh  hle a ni a ti bawk. 

 

<><><> 


